Понедельник четвертыя седмицы


На 6-м часе тропарь пророчества, глас 7:


Господи, да не яростию Твоею обличиши люди согрешившыя, ниже гневом Твоим накажеши нас Благ сый: Тебе бо славит вся земля, и молимся, пощади нас Святый.


Прокимен, псалом 61, глас 6: О Бозе спасение мое и слава моя.


Стих: Не Богу ли повинется душа моя;


Пророчества Исаиина чтение.


Тако глаголет Господь Саваоф: якоже глаголах, тако будет, и якоже совещах, тако пребудет: Еже погубити Ассириан на земли Моей, и на горах моих: и будут в попрание, и отимется от них ярем их, и слава их от рамен их отимется. Сей совет, егоже совеща Господь на всю вселенную, и сия рука на вся языки вселенныя. Яже бо Бог Святый совеща, кто разорит; и руку Его высокую кто отвратит; В лето, в неже умре Ахаз царь, бысть глагол сей: Не радуйтеся вси иноплеменницы, сокрушися бо ярем биющаго вы: от семене бо змиина изыдут исчадия аспидов, и исчадия их изыдут змии парящии. И упасутся убозии им: нищии же человецы в мире почиют: и потребит гладом семя твое, и останок твой избиет. Восплачитеся врата градов, да возопиют грады смятеннии, иноплеменницы вси: зане дым от севера идет, и несть, иже пребудет. И что отвещают царие языков, яко Господь основа Сиона, и тем спасутся смиреннии людей Его.


Прокимен, псалом 62, глас 4: Тако благословлю Тя в животе моем.


Стих: Боже, Боже мой, к Тебе утренюю, возжада Тебе душа моя.





Вторник.


На 6-м часе тропарь пророчества, глас 6:


Кресту Твоему покланяемся Владыко, и Святое Воскресение Твое славим.


Прокимен, псалом 65, глас 6: Благословен Бог, Иже не отстави молитву мою, и милость свою от мене.


Стих: Благословите языцы Бога нашего.





Пророчества Исаиина чтение.


Господи Боже мой, прославлю Тя, воспою Имя Твое, яко сотворил еси чудная дела, совет древний истинный: да будет, Господи. Яко положил еси грады в персть, грады твердыя, еже пасти основаниям их, нечестивых град да не созиждется в век. Сего ради благословят Тя людие нищии, и грады человеков обидимых возблагословят Тя. Был бо еси всякому граду смиренному Помощник, и изнемогающым за оскудение Покров, от человек злых избавиши их: Покров жаждущих, и Дух человеков обидимых. Аки человецы малодушнии жаждущии в Сионе, яко избавиши их от человек нечестивых, имже нас предал еси. И сотворит Господь Саваоф всем языком: на горе сей испиют радость, испиют вино. Помажутся мvром на горе сей: предаждь сия всем языком: той бо совет на вся языки. Пожре смерть возмогши, и паки отъят Господь Бог всякую слезу от всякаго лица: поношение людей отъят от всея земли, уста бо Господня глаголаша [сия]. И рекут в день оный: се Бог наш, Наньже уповахом, и спасет нас: Сей Господь, потерпехом Его, и возрадовахомся, и возвеселихомся о спасении нашем.


Прокимен, псалом 66, глас 6: Благослови ны Боже, Боже наш, благослови ны Боже.


Стих: Боже, ущедри ны и благослови ны.


Среда.


На 6-м часе тропарь пророчества, глас 6:


Кресту Твоему покланяемся Владыко, и Святое Воскресение Твое славим.


Прокимен, псалом 69, глас 6: Да возрадуются, и возвеселятся о Тебе вси ищущии Тебе, Боже.


Стих: Да возвратятся вспять и постыдятся:





Пророчества Исаиина чтение.


Се Господь от святаго [места] наводит гнев на живущыя на земли, и открыет земля кровь свою, и не покрыет избиенных. В той день наведет Господь меч святый и великий, и крепкий на драконта змиа бежаща, на драконта змиа лукаваго: и убиет драконта сущаго в мори. В той день виноград добрый, желание пети над ним. Аз град крепкий, град воюемый, всуе напою его: пленен бо будет нощию, в день же падется стена его. несть того, иже не возьмет его. Кто мя приставит стрещи стеблия на ниве; ради вражды сея отринух и: убо сего ради сотвори Господь Бог вся, елика совеща: и сгорех, возопиют живущии в нем: сотворим мир ему, сотворим мир. Приходящая чада Иаковля: прозябнет и процветет Израиль, и наполнится вселенная плода его. Еда якоже той порази, и сам сице уязвится; и якоже сам уби, такожде убиен будет. Сваряся и укоряя отпустит я: не ты ли был еси помышляя духом жестоким убити я духом ярости; Сего ради отимется беззаконие Иаковле, и сие есть благословение его, егда отиму грех его, егда положат все камение требищ сокрушено аки прах дробный: и не пребудут древеса их, и кумиры их будут посечени, аки дубрава далече.


Прокимен, псалом 70, глас 6: На Тя Господи, уповах, да не постыжуся в век.


Стих: Правдою Твоею избави мя.





Четверг.


На 6-м часе тропарь пророчества, глас 6:


Кресту Твоему покланяемся Владыко, и Святое Воскресение Твое славим.


Прокимен, псалом 83, глас 4: Бог же Царь наш прежде века, содела спасение посреде земли.


Стих: Вскую Боже отринул еси до конца;





Пророчества Исаиина чтение.


Тако глаголет Господь: услышите слово Господне мужие озлобленнии, и князи людей сущих во Иерусалиме. Яко рекосте, сотворихом завет со Адамом, и с смертию сложение: буря носима аще мимоидет, не приидет на нас: положихом лжу надежду нашу и лжею покрыемся. Сего ради тако глаголет Господь: се Аз полагаю во основание Сиону Камень многоценен, избран, краеуголен, честен, во основание ему, и веруяй Вонь не постыдится. И положу суд в надежду, милость же моя на мерилех, и уповавшии вотще на лжу: яко ни минет вас буря, И не отимет от вас завета смертнаго, и надежда ваша, яко ко аду, не пребудет. буря мимоидет, возьмет вас: яко по всяко утро преходити будет в день, в нощи будет надежда зла: научитеся слышати утесняемии: Не можем ратовати, сами же изнемогаем, еже собратися нам. Якоже гора на нечестивых востанет Господь, и будет [якоже] в дебри Гаваонстей, с яростию сотворит дела Своя, горести дело: ярость же Его чуждо употребится, и погубление Его странно. И вы не радуйтеся, ниже да возмогут ваши узы: зане скончаны и сокращены вещи слышах от Господа Саваофа, яже сотворит над всею землею.


Прокимен, псалом 84, глас 4: Аз же возрадуюся в век, воспою Богу Иаковлю.


Стих: Исповемыся Тебе Боже, исповемыся Тебе.








Пятница.


На 6-м часе тропарь пророчества, глас 6:


Кресту Твоему покланяемся Владыко, и Святое Воскресение Твое славим.


Прокимен, псалом 77, глас 6: Тойже есть Щедр, и очистит грехи их.


Стих: Внемлите людие мои закону моему.


Пророчества Исаиина чтение.


Тако глаголет Господь: приближаются Мне людие сии усты своими, и устнами своими почитают Мя, сердце же их далече отстоит от Мене: всуе же почитают мя, учаще заповедем человеческим и учениям. Сего ради се аз приложу, еже преселити люди сия, и преставлю я, и погублю премудрость премудрых, и разум разумных сокрыю. Горе творящым глубоко совет, а не Господем: горе в тайне совет творящым, и будут во тьме дела их, и рекут: кто ны виде; и кто ны уразумеет, яже мы творим; Не якоже ли брение скудельника вменитеся; еда речет здание создавшему е: не ты ли мя создал еси; или творение сотворшему: не разумно мя сотворил еси; Не еще ли мало, и приложится ливан, аки гора Хермель, и Хермель в дубраву вменится; и услышат в день оный глусии словеса книги [сея], и иже во тьме, и иже во мгле, очи слепых узрят. И возрадуются нищии ради Господа в веселии, и отчаявшиися человецы исполнятся веселия. Исчезе беззаконник, и погибе гордый, и потребишася вси беззаконнующии в злобе, и творящии согрешати человеки в слове: всем же обличающым во вратех претыкание положат, понеже совратиша в неправдах праведнаго. Сего ради тако глаголет Господь на дом Иаковль, егоже определи от Авраама: не ныне постыдится Иаков, ниже ныне лице свое изменит Израиль. Но егда увидят чада их дела Моя, Мене ради освятят Имя Мое, и освятят Святаго Иаковля, и Бога Израилева убоятся.


Прокимен, псалом 78, глас 5: Помози нам Боже, Спасителю наш.


Стих: Боже, приидоша языцы в достояние Твое.





